
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БАЯСГАЛАН

	 

	Ямар нэгэн наадмын төв талбайг тойрон олон хүүхэд балчир хөөрхөн хоолойгоор гийнгоолон явна. Ширүүн харцтай, том толгойтой, өмссөн хувцас дээрээ маанийн үсэгтэй 12-13 хэрийн насны хүүхэд том хар морь унан явна. Тэр хилэн хар морины зүүн нүдэн дээр хуруу дарам газар цагаан толботой ажээ. Хойноос нь 7-8 насны бяцхан охин Дарьсүрэн нимгэн цагаан эдээр хийсэн богинохон монгол дээл өмсөөд, хүзүүндээ улаан бүч зангидсан нь гал адил улалзана. Дарьсүрэн охин зандан шиг хүрэн морь унасан ажээ. Уралдах морь улам олон болон хуралдаж байна. Хүүхдийн гийнгоолох дуу улам хүчирхэг цуурайтай болон хангинаж морьдын явдал ширүүсэж байгаа нь хүүхэд морь аль алины нь сэтгэл зориг хөгжсөний тэмдэг биз ээ.

	 

	* * *

	 

	Сонирхогч олны дунд хэсэг хүн байна.

	— Ээ дээ энэ том толгойтой хүүхдийн унасан хар морь уу? гэж нэг нь хэлэхэд, цагаан сахалтай төвшин сайхан байдалтай өвгөн тэр морийг бахдаж, нөгөөтээгүүр өөрийн нь санасантай хажуугийн хүний санал нийлж байгаад баярласан царай гарган:

	— Чухам аа! Энэ морь бэрх хурдан бололтой. Хаанаас гараад ирсэн морь вэ? гэж гайхан асуухад, өөр нэг нь, 

	— Яагаа вэ дээ, өнөө баян панз Балганы 10 мориор худалдаж авлаа гэдэг чинь энэ. Аргагүй хурдан морь доо гэж хэлэхэд, 

	— Үгүй энэ зүүн нүдэнд нь яагаад ингэж нэг гаж буруу содон тэмдэг гарчихсан юм бэ? гэж анхдугаар хүн хэлэхэд, нөгөө өвгөн ажиглаж:

	— Ай харламар чинь яасан юм бол доо. Нялхдаа сохроо юу, нэг л осол болсон байлгүй дээ. Тэгэхэд нь хэрээ тоншчихоод ингэчихгүй юу гэж хэлэв.

	 

	* * *

	 

	Энэ үгийг бяцхан Баясгалан хүү сонсож байв.

	— Хэрээ тоншчихсон гэж үү? Тэгээд яагаад нүд нь бүрэн байгаа юм бэ гэж ааваасаа асуутал, 

	— За миний хүү, газрын дунд ортол жолоогоо тавьж тун болохгүй шүү гэж захиад, олом жирмийг нь тааруулж өгөөд, одоо морь мөд хөдлөх нь байна шүү. Морио жаалхан үсэргээд ав гэж хэлээд сайхан буурал мориндоо мордуулж өгөв. Баясгалан хүү жирийн нэг хувцасласан байна.

	 

	* * *

	 

	— Аль нь чухам түрүүлнэ гэж бодож байна өвгөн гуай? гэж дэргэдэх хүмүүсийн нэг нь асуухад, 

	— Хэн мэдэх вэ дээ гэж хэлээд Баясгаланг харж:

	— Энэ ч магадгүй л морь байна гээд Дарьсүрэнг харж, 

	— Энэ охины морь ч мөн давхиж болно. Хар морийг харж, энэ ер нь тун эгзэгтэй шүү гэж хэлэв. Хурдан морьд наадмын олны дундуур хага зүсэн гарлаа.

	 

	* * *

	 

	Цувран савирсан олон морьдын түрүүнд дээрх гурван морь ач тач давхиж явна. Эхлээд хар морь түрүүлж явав. Дараахан нь Дарьсүрэн явна, бас удаа нь Баясгалан явлаа. Гүйцэгдэхгүйг хичээсэн эдгээр гурван хүүхдийн нүүр ээлжлэн харагдсаар Дарьсүрэн охин, том толгойт хүүхдийг гүйцэж ирээд дэргэдүүр нь хариугүй өнгөрөн гарахын үед өнөөх муухай харцтай хүүхэд хордсондоо нүүр ам нь муухай болсоор биеэ өчүүхэн хазайж морио Дарьсүрэнтэй ойртуулан зэрэгцэж ирээд сурамгай янзаар хоёр олны нь суллачхав. Дарьсүрэн үүнийг мэдсэнгүй хоёр тийшээ савлан морио гуядаж харагдлаа.

	 

	* * *

	 

	Хойхноо нь бараг сүүлийг нь дэрлээд давхиж явсан Баясгалан, Дарьсүрэнгийн унжиж яваа хоёр олмыг харж, 

	— Дарьсүрэн! Наадах чинь олмыг чинь тайлчихсан байна гэж хашхирав. Юу хэлснийг Дарьсүрэн ойлгосонгүйд дахин дахин хашхирав. Гэнэт ойлгосон Дарьсүрэн тэр дороо эмээлийнхээ хойгуур суугаад эмээлээ холбилон хаяад давхив.

	Түрүүчийн адил Дарьсүрэн, том толгойт хүүхэд хоёр хойно урдаа бяцхан оролцож явсаар байтал Баясгалан гүйцэн ирэв. Ингээд гурван морь бараг зуузай холбон явж байснаа Дарьсүрэн бяцхан хоцроод Баясгалан, нөгөө муухай харцтай хүүхэд хоёр огт салахгүй зэрэгцэн явдаг болов. Ингэж нэг хэсэг давхисны эцэст хар морь юу юугүй түрүүлэх байдалтай боллоо. Яг зэрэгцэж явснаа хар морины цээж түрүүлээд ирэв. Арга барагдсан Баясгалангийн хор нь буцалж яахыгаа мэдэхгүй дэмий л морио гууглан гуядаж явтал гэнэт хар морины зүүн нүдэн дээрх өнөө цагаан толбо харагдсанд нүүрэнд нь нэгэн ухаан тодорч хон хэрээ мэт (гуран, гуран) гэж хашхирахад тэр морь явах чигээ алдан хадуурч одлоо. Гэтэл Дарьсүрэн Баясгаланг гүйцээд ирэв. Хоёулын нь царайд баяр баясгалан гэрэлтэнэ.

	 

	* * *

	 

	Наадмын голын асрын өмнө түмний эхийг цоллуулан байгаа Дарьсүрэнгийн ард Баясгалан хүү жолоогоо өргүүлэн зогсож байна. Дарьсүрэнд хултай айраг уулган үлдсэнээр нь морийг нь мялаав, тэрчлэн Баясгаланд уулгаад морийг нь мялаав.

	Бяцхан охин Дарьсүрэн, хөөрхөн хүү Баясгаланд гараа өгч баяр хүргэхэд, тэр хоёр болсон явдлыг санаж инээлдэн удаан гэгч атгалцсан гараа тавилцахгүй хүчээ үзэх мэт бие биеэ дугтран зогслоо.

	 

	* * *

	 

	Яг ингэж гар барин бие биеэ дугтран зогсож байсан шигээрээ тэр хоёрын гар томорсоор өсөж том болчихсон идэр эр Баясгалан, залуу сайхан хүүхэн Дарьсүрэн хоёрын гараа атгалцан уулзаж байгаа баярт царайгаар солигдов. Өсөж том болоод сэхээтэн янзаар хувцасласан Дарьсүрэн, нэгэн адил агаад малчин янзаар хувцасласан Баясгалан хоёр дээрх явдлыг харилцан ярьж санан сэтгэж байгаа шиг, инээд бололцон атгалцсан гараа тавилцахгүй бие биеийг дугтран татаж харагдлаа.

	Дарьсүрэн үгүй мөн том болжээ.

	— Баясгалан, чи ч гэсэн дээ.

	— За хаанаас гараад ирэв.

	— Сургуулиа төгсөөд, гэртээ харьж, аав ээжтэйгээ золгоод, одоо сумын төв орж, ажлаа хүлээж авах гээд явж байна

	— Үгүй ер ингэж уулзана гэж ердөө санасангүй. За би хүргэж өгөх үү?

	— Өөрөө мэд л дээ

	— Чи дургүй байна уу? гэхэд Дарьсүрэн ичсэн юм шиг газар харав.

	 

	* * *

	 

	Зуны эхэн үеэр тал нутаг сонин сайхан байдаг билээ. Холын бараа тодхон харагдсан маш тунгалаг өдөр орчин тойрон хөөрхөн чогчиго шувууны жиргэн исгэрэхээс өөр чимээ аниргүй нам гүмд Дарьсүрэн Баясгалан хоёр явж байна.

	Эрүүл залуу бие нь зохистой, саруул сайхан нүд нь ухаантай гэрэлтсэн Дарьсүрэн моринд мөн л гарамгай хэвээрээ ажээ. Жолоо булаалдан авч давхих гээд байгаа морио чадамгай захиран амыг нь ангайтал, аашийг нь номхортол сойж явна.

	Хоёр залуугийн уулзсан баяр зөвхөн нүүр дүүрээд зогссонгүй хэн хэнийгээ хэдэн жилийн дотор мөрөөдөн санаж явцгаагаад, одоо уулзсандаа хөөрөөд, сэтгэлдээ санагдах тэр болгоныг илэрхийлэн ярьж чадахгүй, ганцхан янаг дотно харцаараа бие биеэ харалцах боловч хэн хэнээсээ тэр их халуун дотно хайр сэтгэлээ илчлэн ярихыг хүлээсэн хамгийн эцсийн хэцүү төвөгтэй даваан дээр тулгараад байгааг нь тэр хоёрын нүүр царайд илхэн харагдаж байлаа.

	— Чи дандаа инээгээд л ярихгүй юм гэж Дарьсүрэнг хэлэхэд

	— Би юугаа ярих вэ дээ, харин чи яриач дээ гэж Баясгалан хэлэв.

	 

	* * *

	 

	Баясгалан Дарьсүрэн хоёр хөдөө нутагт сүндэрлэн боссон давхар байшингийн үүдэнд зогсож байна. Байшингийн үүдэнд «Дунд сургууль» гэсэн хаяг харагдана.

	— Чиний багшлах сургууль энэ юм биз дээ гэж Баясгаланг асуухад тийм гэсэн шиг толгой дохиод, 

	— Сайхан байшин барьж шүү. Улаанбаатарын сургуулиас юугаараа дутах юм бэ?

	— Тийм шүү. Хэлээд яах вэ. Манай сумын төв одоо мөдхөн том суурин газар, бараг л хот болчихно байх.

	— Хот болж байна. Баясгалан минь төрсөн нутаг ус ямар сайхан юм бэ гэж Дарьсүрэнгийн бахархан хэлэхэд түүний хөдөлсөн сэтгэлийг даган баясах мэт эргэн тойрон хараад нар орой болж байгааг сая анхаарсан мэт, 

	— За би буцъя даа. Орой болчихлоо. Малчин хүн гэдэг чинь одоо гүйцлээ боллоо гэж хэлэх цаг байдаггүй нэгэн жигд мөртөө түмэн төрлийн ажил байдаг юм шүү дээ гээд Дарьсүрэнгийн унаж ирсэн морины эмээлийг авч байв.

	— Сайн яваад хариарай! Чи над дээр ирж байна биз дээ.

	— Ирж байна. Ирж байна. Зав болгондоо ирж байна. Заримдаа зав гаргаад ирж байна.

	— Тэгээрэй! Болбол өдөр болгон ирж байгаарай гэж үнэн зүрхнээсээ гуйж байгаа Дарьсүрэнг хараад, 

	— Сайны ерөөл байвал даа, хонгор минь. Сардаа ганц ч яамай даа, хонгор минь! гэж хошигнон дуулаад гараа өгөхөд урьдын адил хайр дурлалын гал шатсан харцаар бие биеэ харалцсанаа, үгүй энэ хоёр үнсэлцээд авах нь уу даа гэмээр болтол Баясгалангийн зориг өчүүхэн дутсан шиг болоод зөвхөн урьдын адил атгалцсан гараа тавилцахгүй салж ядан байлаа.

	 

	* * *

	 

	Дарьсүрэн сая орсон байшиндаа тавилга төхөөрөмжөөр хэдий дутуу боловч эв хавыг нь олоод аятайхан байрлажээ. Орондоо орж хэвтээд лааны гэрэлд ямар нэгэн юм уншиж байгаа нь харагдана. Урьд нь мухар сандал дээр олон ном тавиастай байлаа. Тэгээд тэр уншиж байгаа зүйлдээ сэтгэл ханасан байдалтай «Хэрэв чи минь үнэнч гэргий болж чадвал би чамд тохирох сайн эр нөхөр чинь болж чадна. Ёсолсон Баясгалан» гэж уншаад одоо удахгүй эдлэх гэж байгаа гэр бүлийн жаргалыг нүдээрээ үзэж байгаа шиг, бодол болон хэвтэхэд нь түүний царайд баяр жаргал тодорч байлаа. Тэгээд тэр хүрч байгаа нойрондоо захирагдан эргэн хөнжилдөө шургав.

	Аяны хувцастай гартаа зургийн хэрэглэл барьсан нүүрэмгий янзын нэгэн залуу хүн урагшаа зоримог алхлан ирээд гараа сарвайж:

	— Сайн байна уу? Таны нэрийг Дарьсүрэн гэдэг үү? Би таныг хараад л танилаа гэхэд, сургуулийн байшингийн саравч дор ном уншиж суусан Дарьсүрэн, 

	— Тийм ээ би Дарьсүрэн байна гэж сарвайсан гарыг нь барив.

	— Миний нэрийг Чаминчулуун гэдэг. Тантай уулзах гэж ирлээ. Би танай сургуулийн захиралтай уулзсан л даа. Тэгээд таныг зааж өгсөн юм. Одоохондоо сургууль чөлөөтэй өвлийн бэлтгэл гайгүй гэсэн. Таныг өөрөө зөвшөөрвөл би зав гаргаж өгч болно гэсэн гэх зэрэг учир утгагүй ярихад, 

	— Би ердөө юу ч ойлгосонгүй гэхэд, 

	— Би ч бас жинхэнэ гуйх зүйлдээ ороогүй л байна. Би зураач хүн юм. Улаанбаатараас ирсэн. Орон нутгаар материал цуглуулж яваад ирлээ. Ингэхлээр та миний гуйх гэж байгаа зүйлийг тааварлаж байгаа биз дээ гэхэд, 

	— Би бас л юу ч ойлгохгүй байна.

	— Би ардын багш гэсэн сэдвээр уран бүтээлийн зураг зурах гэсэн юм. Би ч олон багштай. Та ч мөн л олонтоо байлгүй. Тэгэхдээ би эмэгтэй багшийг сонгож авсан юм. Үүний учрыг мэдэж байгаа биз дээ. Биднийг эхлээд сургадаг бага ангийн багш нарын олонх нь эмэгтэй багш байдаг шүү. Би үүгээрээ ардын сургуулийн үй түмэн багш нарын гавьяаг өчүүхэн төдий боловч дүрслэн үзүүлэх санаатай юм. Миний зурах ажилд таны бие байдал их зохицож байна. Би тань шиг л нэг ийм хүнийг олж зурах сан гэж сэтгэлдээ үргэлж үзэж явлаа гэх зэрэг олон үг ярихад гайхсан Дарьсүрэн, 

	— Үгүй та заавал намайг сонгож авдаг нь юу вэ? гэхэд, 

	— Харин хэлсэн шүү дээ. Би яг тань шиг л нэг ийм хүнийг сэтгэлдээ үргэлж үзэж явлаа гэж. Тэгээд ер нь уран бүтээлийн ажил нэн ялангуяа уран зураг, дүрслэлд үзэгдсэн харагдсан бүр зохицдоггүй юм шүү дээ. Үүнийг та мэдэлгүй яах вэ. Та миний гуйлтыг зөвшөөрөөч! Хэрвээ би энэ ажлыг бүтээж чаддаг юм бол манай соёл урлагийн санд өчүүхэн боловч хувь нэмэр болох юм шүү дээ.

	— Яах вэ дээ, таны ажилд би тус болж чадах л юм бол, дуртай болъё гэж зөвшөөрөв.

	 

	* * *

	 

	— Яг л ингээд энэ бодлогыг тайлбарлаж байгаа янзтай зогсож байвал яасан юм бэ? гээд бутархай тооны бодлого зурсан самбарын өмнө Дарьсүрэнг зогсоогоод: 

	— Зүйтэй зүйтэй ийм байдлаар зуръя гээд зураач Чаминчулуун зургийнхаа зохиомжийг олж аваад дэлгэц дээр тоймыг нь тэмдэглэж эхлэв.

	 

	* * *

	 

	Сургуулийн байшингийн урт хонгилоор дайралдсан хүн бүрээс багш Дарьсүрэн хаа байгаа бол гэж сурагласаар яваа Баясгаланд нэгэн хүн хэлсэн нь:

	— Дарьсүрэн багш энэ өрөөнд байгаа байх гэнэ. Баясгалан тэр тасалгааны хаалгыг тогшвол Чаминчулуун гарч ирлээ.

	— Дарьсүрэн багш энд байна уу? гэж асуухад, 

	— Байна, та яах нь вэ? гэж урьдаас нь асуув.

	— Үгүй зүгээр би уулзах юм уу гэсэн юм гэхэд Чаминчулуун

	— Ажил ихтэй одоохондоо тун завгүй байна гэв.

	— Үгүй та хөдөөгөөс Баясгалан ирээд байна гэж хэлээд өгөхгүй юу гэж гуйв. Чаминчулуун дотогшоо түргэн орж ирээд

	— Тун завгүй гэж байна гэж хэлэхэд

	— Өөр юм хэлсэнгүй юу гэж Баясгалан лавлан асуув.

	— Дарьсүрээн ерөөсөө самбарын дэргэд хэрэг алга, сайхан ой дотор багачуудад түмэн бодисын ухааныг тайлбарлан ярьж байгаагаар зуръя. Тэгэхдээ сонсож байгаа хүүхдүүд нь харагдахгүй, Ганцхан багш нь ярьж байгаа янзаар зурвал илүү зохимжтой санагдаж байна. Тэгэх үү? гэж зураачийн гуйхад, 

	— Та ч мөн яршиг болж байна даа. Нэгэнт эхэлсэн ажлыг дутуу хаялтай биш, тэгэхээс дээ гэж Дарьсүрэн дурамжхан өгүүлэв.

	 

	* * *

	 

	Баясгалан бас л урьдын адил Дарьсүрэн багш хаа байгаа бол гэж сурагласаар сургуулийн байшин дотор явж байна. Гэтэл нэгэн хүн, 

	— Дарьсүрэн багш зураач Чаминчулуунтай гээд цонхоор зааж тэр зуун модонд орсон гэж хэллээ.

	Баясгаланг тэр зуун модонд ороход, ингээд зогсож бай гээд ямар нэгэн уран шүлэг дүрслэн уншиж байгаа юм шиг байдал гарган зааж байгаа Чаминчулуун, урдаас нь харан суугаад тэр байдлыг дүрсэлж чадах эсэхийгээ бодож байгаа Дарьсүрэн хоёрын байдал түүнд үнэхээр хачин эвгүй харагджээ.

	— Ай та хоёр ийм болчихсон уу? Тийм байх аа тэр. За гайгүй! гэж хэлээд Баясгалан урамгүй буцав.

	 

	* * *

	 

	Түүдэг галын улалзсан гэрэлд ойр орчин нь ямагт барайсан хад чулуу шиг харагдана. Түүний гэрэлд бичиг үзэж суусан Баясгалан: «Хэрэв чи миний нөхөр болж чадах юм бол үнэнч гэргий байж чадна» гэж уншаад уул захидлыг урж хаяв.

	— Гэвч би та нараас яасан ч хоцрохгүй! Дарьсүрэн намайг хөдөөгийн малчин, юу ч мэддэггүй малчин гэж ширвээд, эрдэм боловсролтой сэхээтэн, уран зураач гэж энэ хүнийг шилж байгаа юм биз дээ. Харж байгаарай! Баясгалан хүү малчин ч гэсэн барагтай л бол хүний дор орохгүй шүү. Яасан ч орохгүй. Би маргааш явна гээд хажуулан хэвтэж, цэмбэн цуваа толгой дээгүүрээ нөмрөв. Тэгснээ үргэж байгаа адууны түвэргээнийг сонсоод босон харайж «хаая, хүүе» гэж хашхиран мориндоо мордов.

	 

	* * *

	 

	Уран зураачийн бийрийн хөдөлгөөн будаг түрхэлт, будаг найруулах самбар дээрх олон өнгийн будаг ээлжлэн харагдсаар тэр зураачийн бүтээл тодров. Тунгалаг тэнгэрт нүүдэллэх сэмжин цагаан үүл дэвсгэрийн өмнө нэгэн өндөрлөг дээр зогсоод, түмэн бодисын гайхамшгийг сэтгэл дүүрэн илтгэж, зураг дээр үл үзэгдэх боловч, урдаа байгаа сурагчдад тайлбарлан ярьж байгаа байдлаар Дарьсүрэнг зурсан нь үнэхээр уран бүтээл болжээ. Тэр эмэгтэй ертөнц дэх өөрийнхөө амьдралыг мартаад, ганцхан сонирхдог, мэргэжил нь болсон хичээлийг тайлбарлан байгаагаар зурсан уран зураг санамсаргүй ололт биш бололтой.

	— Энэ зураг танд ямар санагдаж байна? гэхэд сэтгэл нь өөр зүйлд зовсон Дарьсүрэн, 

	— Зураг л байна, Та намайг зурах хэрэггүй байж. Би мөн гэж үү дээ? гэхэд, 

	— Та өөрийнхөө дуртай хичээлийг заагаад ирэхээр яг ийм болно гэв.

	— Зураг ч зураг л байна гэж Чаминчулуунд хэлээд: 

	— Үгүй Баясгалан яагаад ирдэггүй юм бэ? Тэр яачих вэ ээ? гэж өөрөө өөрөөсөө асуув.

	 

	* * *

	 

	Баясгалан нэг юмыг ширтэн харж үсэглэн уншиж байна Тэр уншиж байгаа зүйл нь тодроход «өнөө орой бүх ажилчид, хөдөлмөрийн баатар уурхайчин Батсүхтэй уулзана» гэсэн зарлал байлаа. Баатар, Батсүх, энэ хүн яагаад баатар болчихсон юм бол. Би баатар болж чадахгүй гэж үү? Юу гэж ярихыг нь сонсъё байз.

	 

	* * *

	 

	Индэр дээрээс хөдөлмөрийн баатар Батсүх гэдэг хүдэр бор царайтай бахим чийрэг биетэй идэрхэн эрийн ярих нь:

	— Би чухам яаж яваад баатар цолоор шагнуулснаа мэддэггүй юм. Надаас энэ тухай асуудаг юм. Зарим нь ямар ид шидээр баатар болчхов оо гэдэг. Надад тийм ид шид огт байхгүй. Миний мэддэг юм юу вэ гэвэл, би ажлын бүтцийг ихэтгэх л арга ухааныг эрэх дуртай. Тэгээд ер нь муу ажил гэж хаа ч байлгүй. Хар бор ч байг бүгдээрээ сайхан ажил. Нэн ялангуяа манай оронд ямар ч ажил хийсэн бүгдээрээ сайхан ажил, хийхэд урам зориг хэрэгтэй, хэнд юуны төлөө хийж байгаагаа ойлгоод ирэхээр муу муухай ажил гэж байдаггүй. Харин муу бүтэлгүй ажилчин гэж байдаг юм шиг санагддаг юм.

	Нөхдөө! Ажлыг ганцхан хүч тамирын чадлаар бүтээдэггүй, бас үзэл санааны их чадлаар бүтээдэг юм байна гэж би мэддэг болсон юм. Энэ л миний баатар болсны ганц ид шид болов уу гэж хэлэхэд цугларсан олны алга ташиж, баяр хүргэж байгаа нижигнэсэн чимээ үргэлжилнэ. Бас Баясгалан сэтгэл зүрхнээсээ алга ташиж байгаа харагдсанаа

	— Ер нь уурхайчин болъё байз. Хүний хүүгээс би юугаараа дутуу юм бэ гэж амандаа хэлээд улам ширүүн алга ташиж байгаа нь харагдана.

	 

	* * *

	 

	Налайхын уурхайн ерөнхий байдал, капитал уурхайн сүрлэг барилгууд. Ажилчны тохилог тосгоноос ажилдаа гарч буй хүмүүсийн байдал харагдсаар, уурхайн гүнд ажиллаж байгаа хэсэг хүмүүсийн байдлаар өөрчлөгдөв. Замбараагүй нурсан нүүрсийг цувран зогсож байгаа жижигхэн цахилгаан тэргэнд түргэн ачна гэдэг төдийлөн хялбар ажил биш ажээ.

	Баясгалангийн хамаг хөлс нь асгарчихсан зогсоо зайгүй ажиллаж байгаа нь харагдана.

	— Нөхөр, чи ямар нэг ажлыг хар хүчээрээ түрэмгийлэн хийнэ гэж боддог уу? Тийм биш шүү! Ямар ч ажилд эв дүй гэж байдаг юм гэж нэг томоотой царай- тай настайвтар хүнийг сануулахад

	— Ийм ажилд нүүрс хутган хүрздэх ямар эв дүй байдаг юм бэ? гэж урьдаас нь асуухад, 

	— Мөн мөн. Чи сайн ажиллаж байна. Нээрэн ийм ажилд ямар эв дүй ухаан хэрэгтэн байдаг юм бэ, хийгээд бай гэж нэгэн зальтайн нүдтэй залуухан эр хэллээ.

	Баясгалангийн зогсоо зайгүй ажиллаж байгаа, хөлс даасан нүүр үзэгдсээр, эцэстээ ихэд ядарч, цуцсан царайтай ганц нэг хүрздэж байх нь харагдав.

	— Чи хэр зэргийн ястай эр юм бол доо бүү мэд. Аягүй бол маргааш хамаг бие чинь няцраад халуурч хэвтэх бий гэж нөгөө настайвтар хүн хэллээ.

	 

	* * *

	 

	Баясгалан үнэхээр халуураад эмнэлэгт хэвтээд унтаж байв.

	— Аль та халуунаа үзүүл! гэж нэгэн сувилагчийг сэрээхэд Баясгалан сэрж, халууны хэмжүүрийн шилийг авч сугандаа хийв.

	— Уурхайн ажилд ганц өдөр яваад ийм болчих юм цаашдаа амжихгүй юм байна даа гэж сувилагчид хэлэхэд, 

	— Уурхайн ажлаас боллоо гэж үү?

	— Яг тийм. Та миний энэ гарыг хар даа. Аян жин тээж, ачаа барааны хүндийг өргөж, ардаг тарган эмнэг морьдыг сургаж номхотгож явахад ердөө ийм болоогүй юм. Одоо тэгэхэд арван хуруунд минь цэврүү үсрээд байна гэхэд, 

	— Хачин юм даа, нөхөр минь. Аль тэр шилээ аваад. Өчигдөр 39, өнөөдөр 37 арай хүрэхгүй болж, гэнэтхэн буурч байна шүү гээд явав.

	— Гэнэтхэн ч гэнэтхэн бууж гээд гэдрэгээ харан хэвтэж; — Гэвч би уурхайчин болж чадахгүй юм байна гээд нүдээ анихад радиогоор «одоо бид ажилчдад зориулсан нэвтрүүлгээ эхэлье» гэж сонсогдоод сайхан хөгжим эгшиглэв.

	 

	* * *

	 

	Баясгалангийн нүдэнд үзэгдэж байгаа энэ үзэгдэл үнэхээр буюу эс бол үзсэн харсныгаа дурдан санаж байгаа нь үл мэдэгдэх хачин явдал болчхов.

	Алдарт дуучин Дорждагва, Долгоржав нарын дуулж байгаа байдал, ардын жүжигчин Ц. Цэгмид, Н. Цэгмид нарын тоглох үзэгдэл, бусад манай шилдэг жүжигчдийн тоглолтоос хэсэглэн үзүүлж байгаа юм шиг болчхов. Гэтэл энэ үзэгдэл маань Баясгалангийн зүүд үзэгдэл хоёрын нэг байжээ. Баясгалан саяын болсон зүүдийг үзсэн мэт хэвтэж байснаа.

	— Үгүй би урлагийн ажилтан болж чадахгүй бол уу туршаад үзье байз гэж хэлж байна.

	 

	* * *

	 

	Баясгалан өглөө эрт уйтгарлан явав. Нийслэлийн төв талбайн үзэмж жавхланг сонирхон ажигласаар театрын байшингийн ойр ирээд гайхан харж нэлээд зогсов. Гэтэл яндан дуугарч үй олныг ажилд дуудахад хүний хөл цөөхөн байсан талбайн зүг бүрээс олон амьтан шоргоолж мэт асгаран ирэв. Тэгээд дэмий зогсож байсан Баясгалан гэнэт ажилдаа яарсан хүн шиг улсын театрын их хаалгаар зориг төгөлдөр өөрийн нь ажилчин хүн шиг алхлан орж байгаа нь харагдана.

	Албан газар биш, харин уншлагын тасалгаа юм уу, соёл боловсролын ямар нэгэн газар бол уу гэмээр зассан гэрэл гэгээ сайтай, нүдэнд дулаахан тасалгаанд Баясгалан, хоёр эрэгтэй нэг эмэгтэй ийм гурван хүний өмнө сууж байв. Тэдний насан ахмад нэг нь, 

	— Та театрт шалгуулах гэж ирсэн юм биз дээ. Чухам ямар ангид нь бэ? дуу юу? бүжиг үү? хөгжим үү? жүжиг үү? гэж асуув.

	— Хөгжим ч барьж үзээгүй дээ, Бүжиг ч чадахгүй байх. Ердөө үзээгүй. Дуу, жүжиг хоёрын нэгэнд л оруулж өгөх бол уу гэж хүсэж байна.

	— За тэгвэл та нэг дуу дуулаад орхи.

	— Ямар дуу дуулах вэ?

	— Мэддэг л дуугаа...

	— Уртын дуу болох уу?

	— Болно, бололгүй яах вэ, 

	Баясгалан «Өвгөн шувууг» эхлэн дуулснаа шуранхайлах гээд таг болчхов. Тэгснээ ичиж, 

	— Үгүй би бачимдаад л даа. Түүнээс биш хөдөө хээр дуулаад давхихдаа хэнээс ч дор ордоггүй юм.

	— Хөдөө хээр, театрын тайз хоёр ондоо шүү дээ. Таны хоолой дууны ангид л лав тэнцэхгүй юм байна. Бусад ангиудад бол урьдаар театрын сургууль төгссөн бэлтгэлтэй хүмүүсийг авдаг юм даа. Тийм шив дээ гээд бусдаасаа асуух мэт харахад, театрын нөхөд шалгуулагч Баясгаланг манайд байгаад нэмэргүй гэж тус тусдаа бодсон мэт тэр хүний саналыг зөвшөөрөн зэрэг зэрэг толгой дохиж байлаа.

	 

	* * *

	 

	Хөдөө талд их салхи дэгдэж байна. Дараа нь цасан шуурга боллоо. Хэсэг адуу шуурган дунд уруудаж явна. Бөөгнөрөн уруудах энэ хэсэг адууны байдал бүдэг бадаг харагдсаар, тал талаас уруудан ирсэн олон мянган адуу нийлээд, газар тэр чигээрээ үелэн хөдөлж байгаа юм шиг болов. Энэ олон адууг хөөж яваа хүмүүсийн царай зүс нь үл танигдах бөгөөд нэхий дээл эргүүлэн өмссөн хүмүүс, олон чигээр довтлон яваа нь харагдана.

	 

	* * *

	 

	Цэлмэг сайхан өдөр. Сайхан улиралд хааяа хааяа тохиолддог гэнэтийн усан шамарга цасан шамарга, болон хувирдаг ийм нэгэн тохиолдол болсон нь илэрхий. Цэлмэг өдрийн элчит наранд өнгөрсөн шөнийн шуурганаас тогтсон цаг хайлан, байгаль ертөнцийн байдал өчигдөр юу ч болоогүй юм шиг ажиггүй царайлсан ийм өдөр болов. Гэтэл тэр уруудсан олон мянган адууг ялгах гэж байгаа малчид, тус тусын адууг танин олохгүй будилцгааж байв.

	— Манай адуунаас 40 дутаж байна гэж нэг залуу хүүг хэлэхэд өчигдрийн хүйтэнд өвлийн янзаар хувцаслаж гараад өнөө өдрийн халуунд яахыгаа мэдэхгүй болсон хижээл насны хүн, 

	— Та нар чинь адуулж яваа сүргээ таньдаггүй юм уу. Энэ адуун дотор сайн эрж, шүү! гэж хэлэхэд нөгөө залуу, 

	— Таван зуун адууг зүс хүйсээр нь таньдаг хэн байдаг юм бэ та өөрөө шүү гэж хэлэхэд, 

	— Баясгалан бүгдийг нь зүс нас хүйсээр нь таньдаг шүү дээ. Баясгалан хайчихсан юм бэ! гэж асуув. Нөгөө залуу урьдаас нь

	— Харив хайчихсан юм бэ гэсэн шиг харав.

	 

	* * *

	 

	— Улаанбаатарын галт тэрэгний төв буудал дээр Баясгалан явж байна. Буудлын зүг машинтай, морьтой, явган олон хүн яаран цувахад Баясгалан бас тэднийг дагалдан оров.

	Ирж байгаа галт тэрэгнээс гарч ирэх зочныг бус, харин тэр тэргийг жолоодож ирсэн хүнийг угтаж байлаа. Хөгжим хангинан, олон хүн цэцгийн баглаа барин угтав. Тэр баяр талархлыг хүлээж байгаа жирийн нэг жулдархан хар хүүгийн царайд хэчнээн их баяр жаргал үзэгдэж байгааг өгүүлэн чадамгүй үзэгдэнэ. «Улсын баярын өмнө тээврийн үүргээ хоёр дахин давуулан биелүүлсэн» ч гэх шиг нэгэн хүний илтгэж байгаа үг Баясгаланд хагас дутуу сонсогдов.

	— Үгүй би галт тэрэгний жолооч болж чадахгүй юм болов уу.

	 

	* * *

	 

	Баясгалан «боловсон хүчний эрхлэгч» гэсэн тасалгааны үүдийг тогшин ороход дотор нь нэг хүн сууж байв.

	— Таны хэргийг сонсъё гээд урдаас нь харахад

	— Би сайн дураараа төмөр замчин болж, галт тэрэгний жолооч болъё гэж зорьж ирлээ гэхэд, 

	— Болно. За та ямар сургууль төгссөн билээ!

	— Бага сургууль онц сайн төгссөн дөө гэж баяртай хэлэхэд, 

	— Бага сургууль гэнэ ээ, харамсалтай байна даа. Манайх долоон жилийн боловсролтой хүнийг авч гурван жил сургаад жолооч болгодог юм даа гэж тэр эрхлэгч хэлэв. Урам нь хугарсан Баясгалан, 

	— Юу гэнэ ээ долоон жилийн боловсролтой хүнийг гурван жил сургаад...аягүй бол нас гүйцэхгүй юм байна гээд эргэв.

	7-р сарын 10-ны орой боллоо. Баяр ёслолын чимгээ зүүсэн Улаанбаатарын хөл хөдөлгөөн юутай хөгжилтэй сонин сайхан юм бэ? Их баяраа угтаж өнгөтэй өөдтэй хувцсаа өмссөн эрэгтэй эмэгтэй хөгшин залуу хүмүүс хаалга бүрээс асгаран, гудамж талбай бүрээр хөлхөн хөшилдөж, хоршоо дэлгүүр дүүрэн, ёстой хөлтэй нь хөлхөж, хөлгүй нь мөлхөх гэгч болж байв. Эдгээр олон хөгжилтэй хүмүүсийн дундуур хуучин муу хувцастай уйтгарлан яваа Баясгалан өрөвдмөөр харагдана. Нэг хоолны газрын үүдэнд очив. Тэгээд өврөө уудлан ганцхан гуравтын дэвсгэр гаргаад, үүгээр чинь яах юм бэ гэсэн шиг өвөртлөв. Тэгээд нэгэн сандал дээр сууж, харъя гэхэд гэр байхгүй, яваад хайчихыгаа мэдэхгүй болчихсон хүний байдлаар гунигт дарагдан уйтгарлаж, байн байн санаа алдан сууна. Хажуугаар нь өнөө хөгжилтэй шуугиан үргэлжлэн, хүн амьтан бүгдээрээ баяр баясгалантай хөлхөнө.

	 

	* * *

	 

	Наадмын талбайгаар дүүрэн хүн цугларчээ. Дархан даян аваргууд, арслан заан цолтнууд зодог шуудгаа бүсэлчихсэн бөхийн байр руу явцгааж байна. Тэднийг харан хорхой нь хүрсэн юм шиг явж байсан Баясгалан— Эдэнтэй барилдаад үзье байз гэж хэллээ.

	 

	* * *

	 

	Баясгалан зодог шуудаг өмсчихсөн хэзээний бөх хүн шиг зоригтой байдлаар өрөн зогсож байна.

	— За арслан минь наадах чинь шалмаг янзын хүүхэд байна шүү. Битгий басаарай гэж эсрэг талын засуул сануулав.

	— Зааныг хаяж байж заан болдог юм. Арсланг харж байж арслан болдог юм. Айдаггүй юм шүү гэж өөрийн нь засуул зориг оруулна.

	 

	* * *

	 

	Наадмын олон үзэгчдийн дунд Дарьсүрэн хүүхэн зогсож байснаа

	— Үгүй энэ чинь Баясгалан уу даа? гэж хэлээд мөн бишийг нь таньж ядан байна. Дэргэд байсан нэг хүн, 

	— Үгүй энэ нэг жулдрай амьтан, Бадрах арслангийн уурыг ингэж хүргэж яах нь вэ, чамайг даа.. Цаадах чинь нэг барьж авбал даа... Ёстой хага савна бий дээ гэхэд Дарьсүрэн тэр хүнээс, 

	— Та тэр баригдахгүй ороолоод байгаа, бөхийг таних уу? гэж асуухад, 

	— Үгүй, үгүй гэж үл тоомсорлон хэлээд, уухай, мөн бариад авлаа... одоо ч харин баларна биз дээ хүү минь. Ээ мөн мөн. Сээрэн дунгуй... гээд инээд алдав. Дарьсүрэн айсан юм шиг нүүрээ дарлаа.

	 

	* * *

	 

	Бадрах арслан зугтаж зугтаж баригдсан амаа барьж аваад сээрэн дунгуй гэдэг мэх хийж чанга хаяхад үзэгч олны нир гэсэн инээдэм болж Бадрах арсланд баяр хүргэж байгаа алга ташилт сонстоно. Баясгалан өвдсөн биеэ арай тогтоон байж, тахимаа өгөхөд өнөө арслан чадалгүй байж үүнээс хойш хүний уур битгий хүргэж бай гэж хэлээд тахимаа аваад шувуу мэт дэвэн одов. Түмэн олны нүдний өмнө, ичсэн нүүр, өвдсөн биеэ арай гэж авч явна Баясгалангийн урамгүй байдал инээдэмтэй харагдана.

	 

	* * *

	 

	Наадмын талбайд галзуу мэт ороо морины зугтаж явааг харж байгаа хэсэг хүний дундаас нэг хүн:

	— Пөөх «Давших» нэгдэл өнөө алдартыгаа алдчихжээ гэхэд нөгөө нь— 

	— Энэ яадаг алдартай юм бэ? гэхэд

	— Алдартай ороо, аюултай догшноороо онгон уулын савдаг нэртэй болчихсон адгуус байгаа юм. Ганцхан бие бялдрын нь сайхнаар үзэсгэлэнд тавих гэж арай гэж барьж авчирснаа алдчихжээ. Одоо үүнийг зовж барина даа.

	 

	* * *

	 

	Өнөө морь хоёр уурга, нэг бугуйл чиргүүлэн, галзуу мэт давхин явна. Баясгалан уурга бугуйлаа алдсан тэдгээр хүмүүсийн дэргэд ирээд:

	— Аль, наад морио өгөөд орхи! Би уургалъя гээд морийг нь авч мордов.

	 

	* * *

	 

	Баясгалан давхилаа. Уургач морь нь ёстой л морь ажээ. Алдарт ороо морь ч адгуусныхаа хирээр ухаан самбаатай амьтан юм. Гэвч тэр морийг ороолуулах аргагүй тал талаас нь хүн шахаж өгөхөд ороо морь зүгээ өөрчлөх тутам Баясгалан ойртоно. Удалгүй уурга хүрэм газар ирлээ. Уулын савдгийн огцом эргэн зугтахад уургач морь ч хавиргалан эргэх нь аймаар харагдана. Баясгалан уургаа хэд даллаад сунган хаялаа. Муу зантай морь ч зүтгэв. Гэвч Баясгалангийн гараас гарч чадсангүй, унасан морио чадамгай суулгаад хоёр хөлөө шаасан гадас мэт жийн зогсож байгаа Баясгалан, чихээ хулмалзуулан газар цавчиж байгаа онгон савдаг хоёр харагдлаа.

	 

	* * *

	 

	— Мөн ч уургач эр байна даа гэж олны шуугилдах сонсогдоно.

	— За нөхөр минь чамд баярлалаа. Үүний чинь үзэсгэлэнд авч ирээд алдчих нь гэж зовлоо шүү гэж нэг нөхөр хэлээд: 

	— Үүний нуруун дээр тогтож чаддаг хүн байвал даа энэ наадмын гайхамшиг болох сон. Манай Сумын, аймгийн ч гэж болно, олон залуучууд тогтоогүй юм даа гэж нэмж хэлэв. Баясгалан өнөөх эмнэг морийг харж үл үнэмшсэн байдлаар, 

	— Аливаа, ээ хүн гуай, би мордоод үзье.

	 

	* * *

	 

	Онгон савдгийг хун унах гэж байна. Уулын савдаг гэдэг гайхалтай догшин эмнэгийг Баясгалан гэдэг хүн сургах гэж байна гэсэн ярна, ам ам дамжин цуурайтсаар, тийм зарлал ч гарав. Радио ч наадмын олонд дамжуулав.

	 

	* * *

	 

	Өнөө гайхалтай онгон савдаг, эмээл тохуулсандаа улам бачимдан уурлаж байгаа шиг ажээ.

	Үй олон хүн энд тэнд цугларан харж байна. Сонин сэтгүүлийн сурвалжлагчид, гэрэл зурагчид ч энд тэнд гүйлдэнэ. Баясгалан мориндоо ойртон очоод буруу талыг нь жолоог татаж хүзүүг нь гилжийлгээд түргэн шаламгай мордчихов. Дөнгөж сая энд ирсэн Дарьсүрэн

	— Баясгалан минь болиоч! Наадах чинь онгон савдаг шүү гэж хашхирахад, энэ үгийг Баясгалан сонссон боловч одоо өнгөрчээ. Уулын савдаг үнэхээр галзуу амьтан ажээ. Дээшээ тэнгэрийн од, доошоо газрын үндэс тоолон бухах гэгч болов.

	 

	* * *

	 

	— Мөн тогтож байна аа. Ёстой нэг эр байна даа гэсэн магтаал энд тэндгүй үргэлжилнэ.

	— Тогтоод бай! Суугаад бай гэж зарим нь хашхирна Дарьсүрэн хүүхэн нүд дүүрэн нулимстай, арга ядсан байдалтай, бачимдан харж байна. Кино зураач, гэрэл зурагчид янз бүрийн хүмүүс энд тэндээс зургийг нь авна.

	 

	* * *

	 

	Баясгалан хүү уулын савдгийн нуруун дээр хачиг шиг тогтсоор тэр морины хүчийг нэлээд сулруулав. Булгих хүч нь сулраад ирэхээр ташуурдан давхиулж эргэн тойрон явуулсаар түүнийг бүр цуцаав.

	— Боллоо, одоо наадах чинь хүнээс айдаг болго гэж олон хүний шуугихад, Баясгалан усан хулгана болтлоо хөлөрсөн онгон савдгийг эрхэндээ бүрэн захирсаар давхин ирээд буулаа.

	 

	* * *

	 

	Онгон савдгийг номхотгосон Баясгалан гэсэн гарчигтай өгүүллийн дор морин дээр булгиулан байгаа Баясгалангийн зурагтай сонин гараас гар дамжин үзэгдэнэ. Тэгээд нэгэн хүний гарт очиход тэр нь Баясгаланд Дарьсүрэн өгч байлаа. Түүний өгүүллийг цухас үзэн зургаа харсан Баясгалан гуя алгадаж, 

	— Хээ миний чаддаг ажил, ганцхан энэ юм байна шүү дээ гэж нүүр дүүрэн инээгээд Дарьсүрэнгээ харахад тэр хүүхэн хэлсэн үгийг нь даган баяссан мэт урьдаас нь толгой дохин инээж байлаа.

	 

	* * *

	 

	Дарьсүрэн Баясгалан хоёр задгай талын дундуур зэрэгцэн сажилж явав. Баясгалан чухам яагаад нутгаасаа гарах болсон шалтгааныг нэгд нэгэнгүй Дарьсүрэндээ тайлбарлан ярьсан ажээ. Дарьсүрэн Баясгаланд хэлэх нь:

	— Малчин хүнийг монгол эмэгтэй голох гэж үү дээ! Малчин гэдэг чинь юу юм бэ, манай хамгийн чухал баялгийг бүтээгч нь биш үү? Малчдын гавьяаг зохиолч, зураач хэн нь ч яаж ч гарган дуулж алдаршуулж чадаагүй л байна. Гэвч яаж тийм амархан тодруулж чадах вэ дээ гээд хэсэг дуугүй явцгааснаа

	— Хараач Баясгалан минь, амьдрал өөрөө та бүхний гавьяаг тодруулж байна. Чи үүнийг харж байна уу. Энэ бүгд л та нарын бүтээл юм шүү дээ гэж хэлэхэд, тэр хоёрын ирсэн бяцхан хөтлийн цаадах өргөн хөндий дүүрэн таван хошуу мал багшран бэлчсэн нь тэнгэрийн одноос олон, тана сувд асгачихсан юм шиг нүд алдам харагдана.

	Энэ их баялгийг малчид та нар бүтээдэг юм. Үнэхээр баяр баясгалан биш гэж үү дээ гэж Дарьсүрэн бахдам дуугаар сэтгэл хөдлөм хэллээ. Тэгээд тэр хоёр сайхан ирээдүй өөдөө яарах мэт урагшаа давхив.

	 

	Төгсөв

	 

	1959 он

	 


“Ч. Ойдов: ЗОХИОЛУУД II” номын ӨМНӨХ ҮГ

	Чойжамцын Ойдов бол манай үеийн жүжгийн нэрт зохиолчийн нэг билээ. Монголын зохиолчдын эвлэлийн хороо түүний уран бүтээлийн өвийг цуглуулан судалж, хоёр ботид багтаан хэвлэхээр шийдвэрлэсэн юм. Түүний нэг дүгээрийг 1969 онд «Өмнөх үгийн» хамт хэвлүүлжээ. Түүнд Ч. Ойдовын туурвисан том хэлбэрийн жүжгийн 12 зохиол оржээ. Хоёрдугаар ботид нь түүний бичсэн нэг бүлэгт жүжиг, жижиг үзэгдэл, кино тууж, өгүүллэг, найруулал, туужийг оруулж байна. Энэхүү хоёрдугаар боть нь нэгдүгээр ботитойгоо нийлээд Ч. Ойдовын уран бүтээлийн шинжийг бүрэн харуулж чадна гэж үзэж байна. Энэхүү боть нь Ч. Ойдовын уран бүтээл төдийгүй 40-50-аад оны үеийн манай орны ялангуяа жүжиг, киноны зохиолын хөгжлийг танин мэдэхэд тус болно. Нэгдүгээр ботийн «Өмнөх үг»-д Ч. Ойдовын бичсэн том хэмжээний жүжгийн зохиолын тухай өгүүлсэн учир энд зөвхөн нэг бүлэгт жүжиг, жижиг үзэгдэл, кино тууж, өгүүллэг, тууж, найруулал, тэмдэглэлийн талаар дурдав.

	Ч. Ойдов бол жүжгийн том зохиол бичихийн зэрэгцээгээр сайн дурын уран сайханчдад зориулж, нэг бүлэгт жүжиг, жижиг үзэгдэл олныг туурвисан байна. Тэр нь жүжгийн том зохиолын нэг адил тухайн үеийн шаардлагын дагуу ургаж гарсан байна.

	Дөчөөд оны дундуур энх тайван цаг эхэлж, улс ардын аж ахуй соёлыг удаан хугацааны төлөвлөгөөтэйгөөр хөгжүүлэх, бүх нийтийг бичигтэн болгох, амьдралын гүнд шинээр бий болон хөгжиж байсан социалист өмчийг арвижуулан хөгжүүлэх зорилт хурцаар тавигдаж байсан бол тавиад онд түүнийг амжилттай биелүүлээд, аж үйлдвэр, тээвэрт социалист шинэ шинэ салбар бай болж, сангийн аж ахуй өргөжин, хөдөө аж ахуйн нэгдлүүд үүсэн дэлгэрч байлаа. Хөдөлмөрчдийн боловсролыг ахиулах, соёлч байдлыг дээшлүүлэх хөдөлгөөн өрнөж байв. Ч. Ойдовын уран бүтээлд энэ бүхэн тусгалаа олжээ. Тэр нь «Гэмшил» нэг бүлэгт жүжгийн зохиолдоо хайхрамжгүй, сахилгагүй, нэрэлхүү байдал, бичиг үсэг үл мэдэх явдлын муухайг дээгүүр зантай, нэрэлхүү Лувсангийн дүрээр элэглэн шүүмжилжээ. Өртөөний морийг хайр гамгүй эдэлж, гэмтээн үхүүлсний төлбөр нэхэмжилсэн бичгийг Лувсан тахал гарсан байна гэж буруу уншаад, нутгийнхныгаа сандаргаж, эцэст нь өөрөө шившгээ тарьж байна. Хэтрүүлэггүй шог зохиол байдаггүй билээ.

	Ч. Лодойдамба, Ц. Зандраа хоёрын бичсэн «Нэгэн оройн хэрэг» өгүүллэгийн сэдвээр Ч. Ойдов «Шинэ жил» нэг бүлэгт жүжгийн зохиол туурвижээ. Мөн тэр өгүүллэгээр хийсэн богино хэмжээний кино ч бий. «Шинэ жил» жүжгийн зохиолд халуун намраар шинэ жил хийнэ гэдэг үг сонсоод, бэртэй болохын хүслэн болж явсан Бүтэд, хүү минь эхнэртэй болох гэж байгаа хэрэг гэж тааварлан, найз авгайтайгаа илбэн хуримын юм бэлтгэж эхэлнэ. Гэтэл хүү нь жилийн төлөвлөгөөг биелүүлээд, дараа жилийн ажилд орж байгаа баяр тэмдэглэх гэсэн юм байжээ. «Шинэ жилд» ингэж тус улсыг хөгжүүлэх анхдугаар таван жилийн төлөвлөгөөний жилүүдэд ажилчин түмний сэтгэл санаанд бий болж байгаа шинэ зүйл, ажил хөдөлмөрийн амжилт, хамт олны сайхан шинжийг хөгжил баясал, инээдтэйгээр дүрслэн үзүүлжээ. Мөн «Уралдаан» гэдэг жүжгийн зохиолдоо тавиад оны үеийн хүний сэтгэл санаа, ёс суртахуунд гарч байгаа их өөрчлөлтийг социалист уралдааны явц дундуур нээн харуулсан байна.

	Ч. Ойдов шинэ үеийн гэр бүлийн сэдвээр «Миний алт шиг авгай» «Гэр бүлийн асуудал» зэрэг нэг бүлэгт жүжгийн зохиол бичжээ. Үүний сүүлчийнхийг Зөвлөлтийн зохиолч М. Талвестын зохиолоос санаа авч туурвисан байна. Эдгээр зохиолд гэр зуурын ажлыг хамтарч хийх, эмэгтэйчүүдийг хүндэтгэх асуудлыг дэвшүүлжээ. Сэрээтэр гэргийнхээ эзгүй хойгуур гэртээ хоол унд хийж завгүй байхад Данзан гэргийгээ хүлээж ядаад, айлынхаа хоол «буудаж», бас гэргийгээ хүндэтгэдэг, гэрийн ажилд сайн хүн болох гэж нэрэлхэн будилж явна. Тэгэхэд Баатар ухуулга яриандаа эмэгтэйчүүдийг хүндэтгэх, гэр зуурын ажлыг хамтран хийх талаар жигтэйхэн сайхан ярьдаг хэр нь гэртээ орохтойгоо зэрэг алжаасан, сонин уншсан хүн болж хэвтдэг зантай хүн. Түүний гэргий Цэвэлмаа Баатараас дутуугүй албан ажилтай хэр нь хүүхдээ арчлах, хоол унд бэлтгэх хийх гэсээр байгаад өдрийн сонин ч харж, радио ч сонсож амжихгүй явна. Баатарын дүү бүсгүй бэргэнтэйгээ үгсэн ахыгаа хүүхдээ арчлах, гэр зуурын ажилд сургаж байна. Ч. Ойдовын бичсэн нэг бүлэгт жүжгийн зохиол, жижиг үзэгдлүүд нь хуучны дадал заншлын балгийг уран хошноор төөнөн шатааж, амьдралын гүнд бий болж байгаа шинэ зүйл, шинэ дадал заншлын оч, цогийг дэмжин дүрэлзүүлэх гэсэн санаагаар дүүрэн билээ.

	Ч. Ойдов бол манай үеийн хошин жүжгийг хөгжүүлэх талаар санаа тавьж явлаа. Түүний бичсэн «Далан худалч» алдартай билээ. Мөн «Юун тухай будилаан бэ?», «Амархан адрес» зэрэг хошин жүжиг, жижиг үзэгдэл бичжээ. Эдгээрийн аль аль нь ажил хөдөлмөр, мэдлэг боловсролоо дээшлүүлэх, эелдэг сайхан харилцаанд саад тотгор болж байгаа залхуу хойрго, сахилга журамгүй, салан задгай байдал, хэрцгий догшин зан авирыг элэглэн жигшүүлж байна.

	Ч. Ойдов бага, дунд ангийн насны хүүхдүүдэд зориулсан жүжгийн зохиол олныг бичжээ. Үүндээ ардын аман зохиолыг чадамгай ашиглаж байв. «Аргат бяцхан баатар» жүжгийн зохиолдоо ядуу хүний хүүхдийн сэргэлэн цовоо байдал уран арга, мэргэн ухаанаараа ихэмсэг ноёд, түүний бараа бологчдыг дамшиглан ялж байгааг үзүүлжээ. Энэ зохиолд бас адгуусан амьтныг хүмүүнчлэн дүрслээд, чоныг ноёнтой, туулайг харц ядуусын хүүхэдтэй адилтгажээ. Туулай «хүн чамд тус болсон бол санаж яваарай! Түүнийг үүрд!» гэж байна. Энэ бол үлгэрийн баатрын үгээр хүүхдүүдэд хэлж байгаа нинжин сэтгэл, хамт олны тухай үнэтэй сургаал мөн. «Эвийн энх» жүжгийн зохиолдоо хүйтэн дайныг халуун дайн болгох гэсэн империалистуудын эсрэг тив дэлхийн сайн санаат хүмүүс нэгдэн тэмцэж, ялан дийлж байгааг үлгэрийн хэлбэрээр үзүүлжээ. Энэ зохиолын баатар Харандаа африкийнхныг, Цагаандай цагаан арьстныг, Шарандай шар арьстныг төлөөлж байна. Тэд бие биеийнхээ арьс өнгө, шашин шүглэг, зан заншлын онцлогийг үл ялгаварлан, дайнч мангасын эсрэг санаа нийлэн тэмцэж, түүнийг сөнөөн дарж байна. «Аюулт дайныг бид дийлж чадлаа. Алтан дэлхийн хүн амьтан ингэж хоорондоо үгээ ололцон, эвээ сахиж байх юм бол хүн төрөлхтөн хоорондоо байлдах байтугай хүүхдүүд хоорондоо зөрөлдөхгүй байх» юм гэж Шарандай хэлж байна. Энэ бол одоо ч гэсэн хүн төрөлхтний амар жимэр аж төрөхийн амин гол асуудал хэвээр байна.

	Ч. Ойдов Э. Оюунтай хамжиж афган, албани, орос, хятад, энэтхэг ардын үлгэрийн цоморлогоос сэдэж, хүүхдэд зориулан жижиг үзэгдэл олныг бичсэн юм. Түүнийгээ үлгэрийн чуулга гэж нэрлэжээ. Тэр хамтран ажиллахыг эрхэмлэн явжээ. Тэр нь 1947 онд Ч. Лодойдамбатай хамтарч «Хуйвалдлага» жүжгийн зохиол бичиж, социалист өмчийг бүрэлгэн сүйтгэгчдийн хорон санаа хорт явууллагыг шүүмжлэн илрүүлжээ. Түүнийг анх «Сайн дурын уран сайханчдад тусламж» сэтгүүлийн 1948 оны дөрөвдүгээрт хэвлэжээ. Дараа нь 1977 онд Ч. Лодойдамбын түүвэр зохиолд оруулсан байна. Ч. Ойдов 1951 онд Ч. Чимидтэй хамтарч «Жаргалын зам» дуурийн цомнол бичжээ. Энэхүү цомнолд дорно зүгт дүрэлзэж байсан дайны голомтыг унтраалцаж, энх цагийн бүтээн байгуулах их хөдөлмөр эхэлж байсан түүхэн үеийг дүрслэн үзүүлжээ. Ингэж хамтран ажиллах нь бие биедээ санаа өгч, бие биеийнхээ уран сэтгэмжийг баяжуулан, урлах эрдмийн туршлагаас харилцан сурахад ач холбогдолтой билээ.

	Ч. Ойдов, Э. Оюун хоёр үлгэрийн чуулгадаа «Үлгэрийг одоо үеийн зохиолын өвөг эцэг, эмэг эх» гэж нэрлээд «үндэстэн бүрийн үлгэрүүд их сонин байдаг. Буг чөтгөр, бурхан сахиусыг бодитой мэт ярина. Адгуус амьтан, жигүүртэн шувууг хэлтэй яриатай болгон хувилгана. Наран, саран, салхи шуургыг хооронд нь тэмцүүлнэ. Тэгэхдээ ямар ч үндэстний үлгэрүүдэд хоорондоо нэг их адилхан төстэй тал байдаг. Тэр юу вэ гэвэл харгис бурангуй нь хэзээд ялагдаж, үнэн шударга нь хэзээд ялдгаараа ард түмний үлгэрүүдэд хоорондоо тун адилхан шүү» гэж бичжээ. Монгол ардын үлгэрээр бичсэн жүжигт уран аргат шар үнэг муу санаат хөх чоно, бардам дээрэнгүй бар хоёрыг залилан чадаж байхад афган ардын үлгэрээр бичсэн жүжигт цэвэрлэгч ядуу өвгөн баяныг ухаан самбаагаараа давж байна. Орос ардын үлгэрээр бичсэн жүжигт ажилч хичээнгүй тариачин ховдог шунахай ламыг сайн нөхдийнхөө дэмжлэг тусламжтайгаар ялан давж байна. Энэ үлгэрт шашны номлолын хуурмагийг илрүүлэн жигшүүлсэн байхад энэтхэг ардын үлгэрээр зохиосон жижиг үзэгдэлд ядуу цэрэг тариачин хоёр илбэж байгаад хааныг ялж, хаангүй ард, хаангүй цэрэг, хаангүй улс байж болохыг үзүүлжээ.

	Энэхүү үлгэрийн чуулга бол олон үндэстний оюун санааны дээжийг хүүхэд багачуудад танилцуулан, тэдний оюун ухааныг тэлж, бодлыг гүнзгийрүүлэн, уран сэтгэлгээг хөгжүүлэхэд тус болж байна.

	Ч. Ойдов хэд хэдэн кино тууж бичжээ. Түүний бичсэн «Их жанжин Сүхбаатар танаа» кино туужаар Д. Жигжид. О. Уртнасан нар «Ардын элч» кино бүтээсэн юм. Энэ нь зохиолч, найруулагч, оператор, жүжигчин, зураач нарын бүтээлч хамтын ажиллагаа, уран сайхны уйгагүй эрлийн үр дүн билээ. Ямар ч жүжиг киног ганц хоёрхон хүн бүтээдэггүй тэр нь хамт олны бүтээл нийлэг урлаг билээ. Жүжиг, кино хоёрын аль аль нь уг зохиолоос зөрөх явдал ч байдаг. «Их жанжин Сүхбаатар танаа» гэдэг нэрийг кино дэлгэцнээ «Ардын элч» гэж өөрчилжээ. Уг кино туужийг дэлгэцтэй зэрэгцүүлж үзэхэд үндсэн санаа нь ижил боловч зарим үйл явдал зөрж байна. Уг кино туужийг уншиж байхад хөдөө нутгийн ардын хурлаас их жанжин Сүхбаатарт бичсэн бичгийг Дарьбазар авч яваад, дайсанд баригддагийн даваан дээр учрыг нь хэлж Ариунаад өгч өөрөө зам буруулан зугтдаг бол кино дэлгэцэд үзэж байхад Бадарч авч яваад дайсанд хариугүй баригддагийн даваан дээр Дарьбазарт өгч, Дарьбазар улмаар Ариунаад өгч, зам буруулан явна. Кино туужийг уншиж байхад Ариунаа зэгсэн малтай товхийсэн айлын ганц охин бөгөөд амьдралын хатуу бэрхийг даван туулж, хал үзэж халуун чулуу долоосон өвөг эцгээ өргөн тэтгэж явдаг бол мөн кинонд Ариунаа бол албанд явсан Дарьбазарыг мөрөөдөн бяцхан хүүтэйгээ хоёул аж төрж явна. Бас мөн кино зохиолд цагаантан, гамингийн үлдэгдлүүд орон нутгийн харгис лам ноёдтой хуйвалдан ардын хувьсгал, ардын засгийн эсрэг тэмцэж байхад уг кинонд цагааны дээрэмчдийн дотор хувьсгалч, интернационалч нар ажиллаж хамгийн аймшигтай үед Ариунаад тусалж байна. Тэрчлэн зохиолын Ламчинг кинонд Дүлзэн гэж нэрлэжээ. Зохиолыг нь үзэж байхад ардын засгийг зөвшөөрөхгүй гэсэн орон нутгийн феодалуудын эсэргүүцлийн бичгийг Ламчин Сүхбаатарт хүргэх гэж ардын элч Ариунаатай өрсөлдөн хүрээ орж байхад уг кинонд цагаантантай шууд нийлсэн Дүлзэн Ариунааг ой дотор гүйцээд буудах гэж байгаад тэдний дотор ажиллаж явсан хувьсгалч цэрэгт буудуулж байна. Кино тууж, дэлгэц хоёрын иймэрхүү зөрөө бол үйл явдлын дэс дарааг дэлгэц дээр өрж, түүний үзэл санаа, зөрчлийг тодруулах явцад гардаг байна.

	«Их жанжин Сүхбаатар танаа» кино тууж, «Ардын элч» кино хоёрын аль алинд нь хувьсгалжсан ард түмний зориг тэмцэл, нам, жолоодогч, ард түмний холбоо ангийн тэмцлийн шуурган дундуур үүсэн бэхжиж ямар ч дайсанд ялагдашгүй хүч болж байгааг уран дүрээр дурайлгажээ. Үүнийг үзэж, уншиж байхад 1921 оны ардын хувьсгал бол зөвхөн үндэсний хүрээгээр хязгаарлагдмал буюу орон нутгийн шинжтэй биш, харин дэлхийн хувьсгал, дэлхий дахины үндэсний эрх чөлөөний хөдөлгөөний салшгүй хэсэг байсныг тод дүрслэн үзүүлжээ.

	Ч. Ойдов, Ч. Чимидтэй хамтарч «Зам» жүжгийн зохиолыг кино тууж болгожээ. Жүжгийн зохиолын үйл явдлыг тайз дээр өрж зөрчлийг нь тодруулдаг бол кино зохиолыг дэлгэц дээр өрж дэс дарааг нь олж бичдэг байна. Түүний үйл явцад засвар өөрчлөлт ч хийж болдог билээ. «Зам» кино туужийг уг жүжгийн зохиолтой нь зэрэгцүүлэн үзэхэд үйл явдал, баатруудын үзэл санаа, шинж чанарын хувьд нэлээд засвар хийсэн байна. Уг жүжгийн зохиолд Жамба панзчин гардаг бол кино туужид Жамба бол панзчин биш, харин биеийн амрыг харамтгай, хөнгөн, марзандуу залуугийн дүрийг дурайлгаж байна. Тэрчлэн их сургуулийн хүн эмнэлгийн ангийнхны төгсөлт, концертын хэсгийг кино туужаас хасжээ. «Зам» жүжгийн зохиолд сүжиг бишрэл, хувийн шуналд идэгдсэн Дондов нэг дүгээрт сүжигтнийг ашиглан, хоёр дугаарт өөрөө мэдэхгүйн гайгаар аюулт халдварт өвчний үүр бий болгож гамшиг тарьсан ч гэсэн олны дотор чөлөөтэй тэнэж, эцсийн эцэст Чойбалсанд «битгий намайг муулж хэлээрэй» гэж байдаг бол уг кино туужид түүнийг Түдэв гэж нэрлээд, өөр байдал гайгаар гаргажээ. Түдэв ял эдлээд, нутагтаа ирсэн боловч онгон уулын хөрсийг хөндөж, гацаа хянгыг сэтэлж, зам тавихыг эсэргүүцэж, малын халдварт өвчний нян тарааж, аадар бороог далимдуулж, хад чулууг сэм нурааж, гай тарьсаар яваад, эцсийн эцэст олны эсэргүүцэлтэй тулгаран, уулын үерт өөрөө урсан алга болж байна. «Зам» жүжгийн зохиолд гардаг их сургуулийн оюутан Төмөрийн шинж чанар уг кино туужид инженер Төмөрийн дүрд шингэж үү дээ гэмээр болжээ. Төмөр дээд сургууль төгсөж нутагтаа амралтаар ирээд байх завсар намын байгууллага олны саналыг дэмжиж, зам засах ажлыг удирдалцаж явна. Уг жүжгийн зохиолд сумын хөдөлмөрчид уулыг сэглэж зам тавьж, утсан харилцаатай болоод маршал Чойбалсантай утсаар ярьж байдаг бол мөн кино туужид Чойбалсан ирж, шинэ замын хөдөлгөөний нээлтэд оролцож байна. Гэхдээ түүний дүр хиймэлдүү болжээ. Уулыг сэтэлж, зам тавих түмний тэмцлийн явцад Төмөр, Гэрэл, Самдан, Удвал, Насанбат нарын үзэл санаа, зан чанар тодорч байна. Тэдний шинэ санаачилга, баатарлаг үйлсийг нам, засаг, түмэн олон нийтээр дэмжиж байна.

	«Зам» жүжгийн зохиол кино туужийн аль алины нь үзэл санаа, үйл явдал тухайн үедээ мөрөөдлийн шинжтэй байсан бол өнөөдөр бүх ард түмний үйлс болж байна. Насанбат, Төмөр нарын дүр бол хамт олны хөдөлмөр баатарлалын үйлс, шинэ санаачилгын уриа дуудлага болж байна. Ч. Ойдов ингэж хөдөлмөрч түмнийхээ санаа сэтгэлийг илэрхийлж, хамтын хөдөлмөрийн давуу чанарыг бахархан дуулж явжээ. Түүний «Зам» жүжгийн зохиол, кино туужийн сэдвээр «Давааны цаана даваа» кино бүтээв.

	Ч. Ойдов «Гурван найз», «Баясгалан» зэрэг кино тууж бичсэн байна. Түүндээ шинэ үеийн шинэ хүний ёс суртахууны нандин чанарыг тусган харуулжээ. «Гурван найз» кино туужийг үзэж байхад хөдөөгийн малчин залуу Гантөмөр эрдэм сурч, техник эзэмших гэсэн хүсэл, ХЗЭ-ийн байгууллагын дэмжлэгтэйгээр уурхайчин болж байна. Замбага, Жаргалт нар түүнд баярлаж үдэн явуулаад, захидлаар байнга харилцаж зол жаргалаа хуваалцаж явна. Гантөмөр ч гэсэн зорьсондоо хүрч, уурхайчин олны хүндэтгэлийг хүлээж байна. Гэсэн ч гай газар доороос гэгчээр уурхай нурж, нөхдийнхөө амийг аврах гэсээр яваад, нүүрсэнд даруулан хүнд гэмтжээ. Жаргалт, Замбага хоёр тэрхүү аймшигтай мэдээг сонсмогц хөдөөгөөс яаралтай ирж, уурхай, эмнэлгээр орж, жижүүр, сувилагч нараас сурагласан боловч золгүй мэдээ сонсоод, нутагтаа буцаж байна. Хоёр жил гаруй сураг алга. Жаргалт анхандаа Замбагыг саваагүй залуусаас хамгаалж явсаар эцэст нь дэр нийлүүлэн суужээ. Гантөмөр монгол зөвлөлтийн эмнэлэг дамжин олон сар ухаангүй хэвтэж эмчлүүлсээр эдгээд, хэдийгээр эрэмдэг зэрэмдэг болсон ч гэсэн аймгийн сонинд ажиллаж байна. Намын байгууллын ачаар Жаргалт, Замбага хоёрыг гүтгэлгээс аварч байна. Энэхүү үйл явдлын дундуур сэтгэл санаа, ёс суртахууны эмзэг донсолгоо, мөргөлдөөн болж байна. Ялангуяа Жаргалт, Замбага хоёр жаахан гоомой хандсаны уршгаар найзынхаа өмнө гэмтэй мэт үзэгдэж байна. Энэ нь сургамжтай ч болжээ. Гурван найзын бие биеийнхээ учир шалтгааныг ойлгохгүй будилж яваа явцад тэдний сайн санаа, энэрэнгүй үзэл илэрч байна.

	«Баясгалан» кино туужийн бичлэгийн хэлбэр, зураглал аятайхан болжээ. Энэхүү туужаар найруулагч Д. Хишигт кино бүтээсэн юм. Уг туужийг уншиж, киног үзэж байхад Баясгалан Дарьсүрэнгийн тусархаг сайхан сэтгэл, Чаминчулууны уран бүтээлийн хөдөлмөр хоёрыг буруугаар ойлгож гомдон «Би та нараас дутуугүй эрдэмтэй болно» гэж шаралхан, ажил мэргэжлээ өөрчлөхөөр шийдээд хот суурин газраар хэсэж явна. Уурхайчин, галт тэрэгний жолооч болох гээд амжсангүй. Бөх болох гээд ч чадсангүй. Эцэст нь бага балчраасаа шилж сонгосон адуучнаас нь сайхан ажил байхгүй гэдгийг ухаарч байна. «Баясгалан» тууж, кино хоёрын аль аль нь «уул үзэлгүй хормой битгий шуу. Ус үзэлгүй гутал битгий тайл», «Хүний сайныг ханилан явж тань» гэдэг шиг сургаалтай болжээ. Уг киноны эцсийн шийдвэрлэлт нь туужийнхаасаа илүү үнэмшилтэй билээ.

	Ч. Ойдов бол үргэлжилсэн үгийн зохиолч байлаа. Тэр нь хорь гаруй өгүүлэг, тууж бичжээ. Түүний олонх нь амьдралын гүнд шинээр бий болж байгаа юмыг товойлгон тодруулахад чиглэгдэж байна. Тэр нь «Чөтгөртэй бууц» өгүүллэгтээ ардын хувьсгалын үеийн малчдын үзэл санаанд хувьсгал болж байгааг үзүүлжээ. Урьдын цагт нэг айл аюулт халдварт өвчний гайгаар голомтоороо сүйрсэн юм байжээ. Түүнээс хойш тэрхүү нутгийг чөтгөртэй боллоо гэж цуу тараад, айлууд дүрвэн нүүжээ. Сайн эр түүнийг нь дэврүүлэн, ноёд феодалуудын мөрдлөг, хавчлагаас нуугдаж тэнд амьдарч явжээ. Гагцхүү ардын хувьсгалын ялалтын ачаар малчид гэгээрч буг чөтгөр гэж хорвоод байдаггүйг амьдралаараа батлан үзүүлж иржээ. Үүнийг Гончиг тэргүүтэй малчдын ажил үйлсээр тодруулжээ.

	Ч. Ойдов «Давхар баяр» өгүүллэгтээ малчин хүний үнэнч шударга хөдөлмөр алдар гавьяаны хэрэг болж байгааг хоньчин Борын дүрээр товойлгосон бол, «Давхар майхан» өгүүллэгтээ малчид ажил амьдралдаа шинэ зүйлийг нэвтрүүлж, малынхаа ашиг шимийг дээшлүүлж явааг өвгөн Хичээнгүйн дүрээр дурайлгажээ.

	— Хүү минь эрдэнэ шишийн дарш гэдэг мөн эрдэнэ шиг ашигтай юм даа. Манай эмгэн олигтой сүүтэй ганц үнээгээ аваад, дөрвөн ачтайгаа сумын төвд сууж байгаа юм. Энэ даршны ачаар үнээ нь бараг зуныхаа саалийг өгөөд тэд тараг бүрж байдаг шүү гэж Хичээнгүй бахархан ярьж байна. Эрдэнэ шиш тарьж, дарш хийх явдал бол тухайн үедээ шив шинэхэн зүйл байв.

	Ч. Ойдов «Амьдралын замд» өгүүллэгтээ нэгдэлжих хөдөлгөөн олны сэтгэл санааг эзэмдэж байгааг зөрчил тэмцлийн дундуур дурайлгажээ. Дашдоржийнх хүн бүл муутай, өвс бордоо, хашаа саравчгүйн харгаагаар цасан шуурганд өртөн баларчээ. Энэ байдалдаа харамсан «Намар жаахан ч гэсэн хадлан авсан болоосой» гэж Дашдоржийн гэмшиж явахад мал малын захтай Наваан Дашдоржийн энэ байдлыг ажаад «Мал харах хүнтэй боллоо» гэж баярлан:

	— Манай саалийг саана биз. Бид сайнаар яривал садан төрөл болох улс хойно доо гэж байна. Үүнийг өнгөн талаас нь харахад зудад малаа барчхаад байгаад нь сэтгэл зовж, их л өрөвч байдал гаргаж байгаа юм шиг боловч уг чанартаа Дашдоржийнхыг зарцлах уран нарийн арга сэдэж байна. Тэгэхэд сумын намын үүрийн нарийн бичгийн дарга Бадамдорж тэднийд ирээд, аж амьдралтай нь танилцаад:

	— Шударга ард хаана ч газардахгүй. Хамгийн наад зах нь та нар улсаас удаан хугацааны зээллэг авч болох байна. Нэгдэл, сангийн аж ахуйд ажиллаж болох байна гэж зөвлөв. Бас нэгдлийн дарга тааралдаад, хөдөө аж ахуйн нэгдлийн ач тусыг өгүүлж байна. Энэ бүхний ачаар Дашдоржийнх Навааны зарц бололгүй нэгдэлд элсэж, нэгдлийн малчин болохоор шийдэж байна.

	Ч. Ойдов «Хуучин танил» өгүүллэгтээ малчин ардыг морин өртөөний албанаас үүрд чөлөөлж, улсын авто өртөө байгуулагдсан түүхэн үйл явдлыг ахмад дайчин хоёр өвгөний яриагаар дүрслэн харуулжээ. Тэр хоёрын хэн хэн нь ийм л үйлсийн төлөө хувьсгал хийлцэж, хувьсгалаа хамгаалалцаж явжээ.

	Ч. Ойдов бол зөвлөлтийн мэргэжилтний яриаг сонсож, ном, сонин уншсаар яваад орос хэл сурсан билээ. Түүнээсээ санаа авч «Билэгт» өгүүллэг бичсэн юм. Түүний нь гол баатар Билэгт механикч болоод хөдөө нутагт ажиллаж байхдаа анхандаа гаргаж байгаа орос киноныхоо учрыг олохгүй, үзэгчдэд тайлбарлаж чадахгүй ичдэг байжээ. Түүний улмаас нэг киног олон дахин гаргаж баатруудын нь яриаг цөмийг цээжилж байна. Толь бичиг, орос хэл мэддэг хүмүүсийн тусламжтайгаар тэрхүү цээжилсэн үгийнхээ учрыг ойлгодог болжээ. Дараа дараачийн кинонд мэддэггүй үг нь цөөр цөөрсөөр киног ойлгож бусдад тайлбарладаг төдийгүй оросоор ярьдаг болжээ. Билэгт ингэж орос хэл сурч, эрдмийн оргил өөд мацах замаа олж байна. Тэр нь «Эв зүй» өгүүллэгтээ «өөрийн бодол санал ч байхгүй, хүн юу гэж хэлнэ түүнийг дагаад, хийсэн ажил, бүтээсэн бүтээлгүй хоёрын хооронд мөртөө сайн нэртэй явдаг» хүнийг шүүмжлэн, «хийдэг, хэлдэг, сайн муу нэр дуулдаг» шударга хүний дүрийг дурайлгажээ.

	Ч. Ойдов ингэж шинэ зүйл, ирээдүйтэй бүхнийг гярхай, ажиж, үгээр дүрслэн үзүүлэхийн зэрэгцээгээр манай урагшлах хөдөлгөөнд саад тотгор болж байгаа зүйл, социалист өмчид хүйтэн цэвдэг сэтгэлээр хандаж улс түмэнд хохирол учруулагчдыг элэглэн шүүмжилж олонд нүцгэлэн жигшүүлж явжээ. Үүнд жишээ болгож «Балбар» өгүүллэгийг хэлж болох юм. Балбар даргын шинж байдал гэнэтхэн өөрчлөгджээ. Ажлынхан нь «манай хэлтсийн дарга яагаад дуу цөөнтэй, уруу, царайтай болчхов» гэлцдэг болжээ. Хүн бүр Балбарыг муухай хараад байх шиг санагдана. Энэ бүхний улмаас Балбар өөрийнхөө бузар явдлыг өөрөө шүүж байна. «Бидний ашигласан энэ зүйл хөдөөгийн, нэг багийг лавтай хангаж чадах байх. Тэгэхэд арван айлын хэрэглэх зүйлийг би ганцаараа ашиглах гэдэг юу болж байна вэ! Энэ бүхнийг бодоод байж суух газаргүй болсон шиг бодогдоно. Тэгсээр яваад Балбар хуулийн байгууллагад очиж, өөрийгөө хуйвалдагчдын хамт илчилж байна. Тэр нь «Алтан цаг» өгүүллэгтээ эрдмийг биш эрхийг сурсан, ажлыг биш гангалахыг хичээсэн өөдгүй чанарыг элэглэн шүүмжилсэн байна. Оюутан Батсүх найз бүсгүйнхээ цагийг авч өгөх гээд болгоомжгүйн гайгаар хөсөр алдаад эвдчихжээ. Түүний улмаас юу болсон гэж санана вэ? Нөгөө бүсгүй нь:

	— Арай гэж алтан цагтай болж байхад минь гээд мэгшин уйлжээ. Тэр нь Батсүхтэй танилцсанаас хойш иймэрхүү байдлыг олон удаа гаргажээ.

	— Би урьд нь уйлж байгаа хүнийг хараад дандаа өрөвдөж, хайрладаг сан. Энэ удаа уйлж байгаа хүнийг харахад харин жигших сэтгэл төрөөд түүнээс хойш уулзахаа больсон гэж Батсүх хэлж байна. Энэ бол эдийн шуналтныг жигшсэн жигшил мөн. Ч. Ойдов хэд хэдэн шог яриа зураглал бичиж, панз наймаа хийх, хувиа хичээх, мэдэмхийрэн дээрэнгүйлэх зэрэг өөдгүй чанарыг элэглэн шүүмжилж, олонд жигшүүлж явжээ.

	Тэр нь «Бөхбат» тууж бичжээ. Түүнийг нь «Хөдөлмөр» сонинд ажиллаж байхдаа хэд хэдэн дугаар дамжуулан нийтэлснээ тодхон санаж байнам. Зохиолч эл тууждаа архи шилээсээ бусдыг ууж, хэчнээн сайхан хүнийг хүн биш болгож, амь насанд нь аюул учруулдгийг сэтгэлд хоногштол дүрслэн үзүүлжээ. «Эхлээд хүн архийг уудаг юм. Ахиж байгаа явдал бол архи хүнийг ууж байгаа нь тэр юм» гэж Ч. Ойдов бичжээ. Түүнийг Бөхбатын үйл явдал, тэвчээргүй шинжээр дүрслэн үзүүлжээ. Бөхбат бол дээд боловсролтой, оролдлого сайтай, аятайхан залуугийн дүр билээ. Тэр нь Навчтай дэр нийлүүлжээ. «Навч бол ганцхан зөөлөн цагаан царайгаараа, тунгалаг хар нүдээрээ, инээхэд тодордог баруун хацар дээрх хөөрхөн хонхроороо биш, ариун цагаан сэтгэлээрээ, ааш зангийн хөөрхнөөрөө хүн бүгдийн дурыг булаам хүүхэн билээ. Түүний ээж нь «Бурхан» шиг сайхан сэтгэлтэй авгай. Энэ хоёрын шинж төрх зан чанарыг тун аятайхан дүрслэн үзүүлжээ. Бөхбат ямар нэг юманд хавчигдаж ядарсан юмгүй хангалуун сайхан л аж төрж явлаа. Багшлахын зэрэгцээгээр ном орчуулж, олны хайр хүндэтгэлийг ч хүлээж эхэлжээ. Гагцхүү үүндээ эрдэж толгойн ядаргааг гаргах нэрийдлээр шар айраг, архи балгадаг болжээ. Даамжирсаар шараа архи, шар айргаар тайлдаг болжээ. Хашир хүмүүс түүнийг нь буруушаавч хайхарсангүй. Сургууль багш нарынхаа зэмлэлийг ч тоосонгүй. Архичин «найз» нартай болж тэдэндээ уруу татагдаад баларч явна. «Архи уух ерөөсөө муухай юм байна. Мөнгөөрөө өвчин худалдаж авсан хэрэг. Үүнээс хойш архи уухыг больё» гэж олон дахин бодож, гэргийдээ олон дахин ам өчиг өгчээ. Гэсэн ч бодсон бодол, өгсөн ам тангарагтаа хүрэлгүй, гэргий, хадам ээжийнхээ сайхан сэтгэлийг бузарлаж гүйцэв. Хадам ээж нь архинаас гаргах арга сураглаж, «хулгана хуураад өгье», «Арцтай архи уулгая» гэж ч байна. Бөхбат ариухан сэтгэлтэй хөөрхөн шавь нарынхаа урмыг ч хугалж гүйцэв. Сургуулийн захиргаа, ХЗЭ-ийн байгууллага түүнийг өөд татах гэж янз бүрийн арга хэрэглэж байна. Тэр болгонд Бөхбат өөрийгөө өмөөрч эднүүс намайг ад үзэж байна гэж үзэж жинхэнэ нөхдөдөө гомдож байна. Яв явсаар солиорч эхлэв. Энэ туужид Бөхбат, Навч нарын сэтгэлийн өчгийг сайн гаргажээ. 

	«Ийм хүнтэй хувь заяагаа яаж холбон суух вэ гэж хэлээд салах бол хамгийн амархан санагдана. Харин сайн сайхан нэртэй алдартай явахад нь суучхаад, нэгэнт ийм болохоор нь хаяад явна гэдэг туйлын буруу. Манай үеийн хүний дотор байж болохгүй зүйл. Хувьсгалт залуучуудын эвлэлийн гишүүний өөрийн нь үүрэг зорилгод таарахгүй. Нөгөө талаар одоо сэтгэл санаагаар ийм уналтад байгаа хүн хэрэв намайг салах юм бол бүр замаа алдана. Ямар ч л гэсэн нөхрийгөө хүмүүжүүлж авахын төлөө бүх хүчээ дайчилъя. Ийм болгосон явдал надад ч бас буруу бий» гэж Навч сэтгэлийн өчгөө илэрхийлж байна. Ингээд Бөхбатыг сүү таргаар эмчилж байна. Үүнд гагцхүү Бөхбатын тэвчээр л шийднэ. Ч. Ойдов:

	— Бөхбат эрдэм билигтэй хэчнээн сайхан залуу байлаа даа. Архи түүнийг ямар болгож вэ? Тэр нь уншигчдын ой тойнд шингэж, архийг үнэхээр жигшүүлж л чадвал Бөхбатыг бичсэний минь зорилго бүтнэ гэж ярьдаг байж билээ. «Бөхбат» бол хүний ариун сэтгэлийг хүндэтгэж архийг жигшүүлэх, архаг архичныг эмчлэх «увдисаар» дүүрэн билээ.

	Ч. Ойдов бол сэтгүүлч хүн байлаа. Тэр нь 1945 оны ариун дайны өдрүүдэд «Улаан од» сонины сурвалжлагчаар ажиллаж явав. Тэр нь аян дайны хатуу бэрхийг туулж, ардын армийн дайчдын эрэлхэг баатарлаг үйлсийг илтгэн харуулсан. «Даригангаас Долнуур хүртэл», «Манай цэрэг Жэ-хэд орсон нь», «Фронтод явсан замын тэмдэглэл», «Цэргийн дуу бүжгийн чуулга Өвөр Монголд тоглов» зэрэг олон тэмдэглэл, сурвалжилга, найруулал бичсэн байна. Тэдгээртээ болсон түүхэн явдлыг ямар нэгэн хачиргүйгээр өгүүлжээ. Манай армийн дайчид зөвлөлтийн армийнхантай мөр зэрэгцэн давшиж, уул, хад, ус мөрөн, элс манхныг зориг баатарлагаар даван туулж дайсны эсэргүүцлийг хиар цохин, өвөр монгол, зүүн хойд хятадыг японы самуурай нарын савраас чөлөөлөлцөж билээ. Морьт цэрэг, танкны анги давшиж дотоод монголын нутагт оров... «Илдэн бэйлийн хошууны нэг ард японы түрэмгийлэн эзлэгч бузар яргачдыг бүрмөсөн устгах, их хэрэгт зориулъя гэж дөчин тэмээгээ хурандаа Доржийн ангид бэлэглэж байв» гэх мэтээр чөлөөлөгдсөн нутгийн ард түмэн манай армийн дайчдыг өөрийнхөө жинхэнэ чөлөөлөгч, аврагч гэж үзэж халуун тодоор угтаж байсныг хэлжээ. Долнуур хотын зах руу ормогц гуйлгачин хүмүүс үзэгдэж, мөн хотын гол гудамжинд нь хүн тамирдан үхэж байгаа нь харагдаж байжээ. Манай ардын дайчид зөвлөлтийн армийнхантай хамт урагшилж, нийтийн дайсныг сөнөөн дарж, тиймэрхүү хүмүүст эрх чөлөөгөө олоход нь тусалсан түүхтэй. Түүнийг хэн, хэдийд ч түүхийн хуудаснаас баллаж чадахгүй.

	Ч. Ойдов дөчөөд оны эцэс, тавиад оны эхээр БНУАУ, ЗСБНХУ-аар айлчилсан билээ. Тэр нь «Улаанбаатараас Москва хүртэл» тэмдэглэлдээ социализмын ууган орны нийслэл Москвагийн хөгжил бадралыг голдуу тоо баримтаар батлан өгүүлжээ. «Москвагийн хүн маш эелдэг зантай, найрсгийн дээр хотын доторх ямар ч тээвэр, олон нийтийн газар эмэгтэйчүүд, хөгшид босоо зогсоод, залуучууд сууж байдаггүй... Бас хэчнээн олон хүн цугларавч бие биесийг түлхэх осол гаргадаггүйн гадна ямар нэг газар орж гарахад Москвагийн хүмүүс ямагт дэргэдэх хүнээ хүндэтгэнэ» гэх мэтээр Москвагийнхны эрдэм соёл ажил хөдөлмөр, зан заншлыг бахархан бичсэн байна. Энэ нь Москвагийнхнаас бидэнд сурч хэвшүүлбэл зохих зүйл их байна гэсэн санаагаар нэвтэрхий билээ. Ч. Ойдов Унгарын ард түмний хувьсгалт тэмцлийн ололт амжилтыг илтгэсэн хэд хэдэн тэмдэглэл бичиж сонин сэтгүүлд нийтлүүлжээ.

	Тэр нь тавиад онд «Матар» сэтгүүлд ажиллаж байв. Зохиолч, сэтгүүлч, кино найруулагч, операторуудтай цуг эх орноороо их аялжээ. Ингэж явахдаа хөдөлмөрч түмнийхээ амьдрал тэмцлийн тухай олон тэмдэглэл найруулал бичсэн байна. Тэр нь «Түүхт нутаг» тэмдэглэлдээ харийн зэвсэгт дээрэмчдийн довтолгоог Магсаржав, Сүхбаатар нарын удирдлагын дор бут ниргэж байсан нутаг, Японы самуурай нарын түрэмгийллийг Монгол Зөвлөлтийн дайчдын ниргэсэн нутаг Халх голынхон энх тайван цагт тэнэгэр сайхан аж төрж байгааг өгүүлжээ. Суртлын бригадынхан малчин ардуудад шашингүйн суртал нэвтрүүлэг хийж, кино үзүүлж байна. Тал нутаг, ялангуяа Буйр нуурын сайхныг үгээр зураад, «их ус харсан хүн уйддаггүй гэж үнэн шүү» гэжээ.

	Ч. Ойдов олон найруулал бичиж, малчин, ажилчны хөдөлмөрч, тусархаг сайхан чанарыг товойлгожээ. «Өртөөний гадаа» найруулалдаа хуучин цагт өртөөний алба намын алба байсныг өвгөн Чойжилын яриагаар дүрслэн харуулжээ. Тэр нь Өвөрхангай аймгийн авто өртөөний гадаа шуудангийн машинд суух гэж байхдаа:

	— Би урьд нь хүний хошуу нутагт очиж манжийн өртөө хийж байсан юм. Тэгээд...ах дүү төрөл төрөгсдөөсөө холдчихоод, тэдэнтэйгээ уулзаж бараг чаддаггүй байлаа. Харин улсын авто өртөө байгуулагдсанаас хойш жил бүр очиж, ирж байдаг боллоо гэж ярьж байна. Ингэж манай орны малчид эх орныхоо хөгжлийн эрч, далайц, техникийн ач тусыг алхмаас алхамд үзэж, түүгээрээ бахархаж иржээ.

	Ч. Ойдов «Говийн хүүхнүүд» найруулалдаа Өмнөговийн ажилч хичээнгүй бүсгүйчүүдийн зан чанар, шинж төрхийг зуржээ. Баяндалай сумын артелийн мужаан Догоо, баяны зарцаас үйлдвэрийн ажилчин болж жаргалаа эдэлж явна. Тэр нь гэрийн мод, худгийн онгоц хийж, бас гантиг чулуугаар бичгийн хэрэглэл урлаж байна. Тэгээд:

	Артель бол миний гэр орон болсон юм гэж бахархан өгүүлж байна. Нэгдлийн малчин Долгор хатуу ширүүн байгальтай эрэлхэг баатарлагаар тулалдаж, хөдөлмөрөөр хатуужжээ. Тэр нь юм үзэж нүд тайлахын хүслэнгээр бялхаж явна.

	— Цаг эрт, нас залуу байна. Ганцхан сайн ажиллаад л бүтээл гаргаж л байвал учир бий гэж ярьж байна. Тэгэхэд Цэнджав малаа хариулж, ном уншиж, соёлжиж явна. Зохиолч энэ бүхнийг бахархан дүрслээд:

	— Говь нутгийн хүүхнүүд гойд сайн ажилтай гэдэг үнэн юм даа гэж бичжээ.

	Ч. Ойдов «Алтайн оргил», «Хоёр оргил» зэрэг найруулалдаа Алтайн цаадах хөдөө аж ахуйн нэгдлийнхний ажил, амьдрал, сэтгэл санааг өгүүлээд, малын тэжээлийн бат бааз байгуулахын чухлыг сайн муу хоёр нэгдлийн ажлаар үзүүлжээ. «Шумуул хөх түрүү хоёр зай завсаргүй бужигнасан шатам халуунд цагаан морь улаан болтлоо шумуулд идүүлээд байхад зориг төгөлдөр хадланчид зогсоо зайгүй ажиллан... өвсийг налуулж байхад хойноос нь тармуурчид явж цуглуулна. Түүний хойноос... бухалдаж байна». Тэгэхэд хадлан авдаггүй нэгдлийн гишүүд «сэрүүн сайхан ууландаа ганц нэг шуудай өвс зулгаасан болоод сууж байна». Тийм хүмүүс өвөл хатуудаад ирэхлээр нь бачимдаж, нэгдлийн зөвлөл, намын хороонд асуудал тавьж, тогтоол гаргуулаад, хадлан их авсан нэгдлээс авдаг байна. Зохиолч үүнийг шүүмжлээд, ид хадлангийн үед их ажилламаар юм гэсэн санааг дэвшүүлжээ.

	Ч. Ойдов «Тракторчдын дунд» найруулалдаа хөдөө аж ахуйн механикжуулагч нарын ажил хөдөлмөр, хамтач сайхан чанар, зориг хатуужлыг товойлгосон байна. Гунан үхрийн эвэр хуга хөлдөм гурван есийн хүйтэнд тракторч нар засвар хийж, жин тээж, малчид тариаланчдад тусалж байна.

	— Манай бригадынханд ер нь чиний миний ажил гэж байдаггүй гэж тракторч Хишигдорж ярьж байна.

	Ч. Ойдов жүжгийн зохиол, киноны тухай хэд хэдэн шүүмж бичжээ. Тэр нь «Жүжгийн зохиолын уралдааныг чанаржуулъя» өгүүлэлдээ жүжгийн зохиолын сэдвийг зөв сонгож олох, баатруудын үйл явдал, хөдлөл, зан чанар, зөрчлийг тайз дээр өрж тааруулан, үзэл санааг тодруулахын чухлыг онцлон өгүүлсэн байна. Тэр нь жүжгийн зохиолд хүмүүсийн зан байдал, шинэ хуучны зөрчлийг тод гаргасан байх ёстой гэж үзээд, зохиолоо энэ л зарчмаар бичиж явлаа. Жүжгийн зохиолч, авьяастныг тодруулан, бүтээл дээр нь өсгөх явдал Монголын зохиолчдын эвлэлийн хороо, Урлагийн хэрэг эрхлэх хороо (Одоогийн Соёлын Яам), орон нутгийн нам, улс олон нийтийн байгууллага утга зохиолын секц (одоогийн утга зохиолын нэгдэл) их үүрэгтэй гэж байжээ.

	Ч. Ойдов бол манай үеийн жүжиг, киноны нэрт зохиолчийн нэг мөн. Тэр нь Улсын хөгжимт драмын театр, «Монгол кино» үйлдвэрийн уран бүтээлч жүжиг киноны зохиолчидтой хамтран ажиллаж, тэднээс цуцалтгүй сурах замаар уран бүтээлийн амжилт олж байв. Тэрчлэн сайн дурын уран сайханчдын эрэлт хэрэгцээг соргогоор ажиглаж, тэдний урын санг баяжуулах үйлст хувь нэмрээ оруулсан байна. Түүний бичсэн нэг бүлэгт жүжиг, жижиг үзэгдлүүд нь тухайн үедээ үзэгч олны анхаарлыг татаж байсан асуудлыг хөндөж, хурц тод, товчхоноор үзүүлэхэд чиглэж байв. Зохиолч, сэтгүүлч, уран бүтээлч нөхөдтэй цуг хөдөө нутгаар аялж, малчин түмнийхээ аж амьдрал, үзэл санаа ёс суртахууны их өөрчлөлтийг гярхай ажиглаж, тухай бүрд нь найруулал тэмдэглэл бичиж явжээ. Энэ нь түүний уран сэтгэлгээний өсөлт, уран бүтээлийн сэдвийн ширгэшгүй ундарга болж байв. Ч. Ойдовын зохиол бүтээл бол голдуу ухуулгын шинжтэй бөгөөд ойлгомжтой билээ. Түүний урласан Төмөр, Насанбат, Баясгалан, Дарьбазар, Ариунаа мэтийн дүрүүд уншигч, үзэгч түмний сэтгэлд шингэж, амьдрал, тэмцлийн нь дотнын зөвлөгч болж явна.

